
Дневни билтени

Денеска (05.10.2022) во 10.20 часот на ул.„Тодор Чангов“ во населба Лисиче, Скопје,
полициски службеници од Оперативен тим потраги при СВР Скопје го лишиле од слобода
Н.Н.(27) од Скопје. Тој бил баран по распишана централна потерница по наредба на
Основен кривичен суд Скопје за издржување затворска казна за сторено кривично дело
по член 236 од Кривичниот законик. Лицето ќе биде предадено на надлежната казнено -
поправна установа за издржување на казната.

 

На 04.10.2022 во Битола, полициски службеници од криминалистичката полиција при
СВР Битола го лишиле од слобода Д.Ч.(26) од Битола. При претрес во неговиот дом,
извршен со судска наредба, биле пронајдени и одземени кокаин, марихуана и други
предмети со остатоци од непозната материја. Тој бил приведен во полициска станица и
по целосно расчистување и документирање на случајот против него ќе биде поднесена
соодветна пријава.

 

На 04.10.2022 во 20.45 часот на улица „Иво Лола Рибар“ во Тетово, полициски
службеници на СВР Тетово ги лишиле од слобода А.А.(28) од Тетово и 21-годишната
Њ.Ј. од тетовско Пршовце, затоа што кај нив била пронајдена и одземена марихуана.
Двајцата се задржани во Полициската станица Тетово за расчистување и документирање
на случајот, по што ќе им бидат изготвени соодветни поднесоци.

 

На 04.10.2022 во 22.10 часот во с.Ржаничино, полициски службеници од Полициското
одделение Петровец го лишиле од слобода А.Б.(40) од с.Катланово, затоа што кај него
била пронајдена и одземена марихуана. По документирање на случајот против него ќе
биде поднесена соодветна пријава.

 

На 04.10.2022 во 17.20 часот на бул.„Никола Карев“ во Скопје полициски службеници
од СВР Скопје ги лишиле од слобода Н.Љ.(27) и М.Љ.(29), двајцата од Скопје,
постапувајќи по пријава според која непосредно пред тоа, на подрачјето на Кисела
Вода, сториле кривично дело „разбојништво“, при што од едно лице одзеле мобилен
телефон. По преземени мерки и активности сопрено е патничко возило „фиат пунто“ со
скопски регистарски ознаки, во кое се превезувале двете осомничени лица, тие се
приведени во полициска станица, а кај нив е пронајден одземениот предмет. По целосно
документирање на случајот против нив ќе биде поднесен соодветен поднесок.

 

СВР Скопје – Единица за економски и компјутерски криминал поднесе кривична пријава
против К.Л.(59) од Скопје, поради постоење основи на сомнение за сторено кривично
дело ,,уништување или прикривање на необработен архивски материјал".

Пријавениот, управник на експозитура во АД „Пошта на Северна Македонија", во текот
на 2021 година самоволно придонел за уништување на документиран службен материјал
за 2018 година без да има дозвола и одобрение добиени од Државниот архив на
Република Северна Македонија за уништување на предметниот службен материјал.

 

На 04.10.2022 во 23.30 часот на ул.„Тодор Александров“ во Скопје, полициски
службеници од Единицата за интервентна полиција при СВР Скопје го привеле Ф.И.(27)
од Скопје, затоа што кај него бил пронајден и одземен нож. По документирање на
случајот против него ќе биде поднесен соодветен поднесок.

 

Министерството за внатрешни работи во текот на вчерашниот ден (04.10.2022)
продолжи со контролите во областа на сообраќајот. На територија на град Скопје
изречени се вкупно 169 мерки, меѓу кои за возење повеќе од дозволената брзина 24
санкции, 18 мерки за возење без возачка дозвола, 10 санкции за минување на затворен
сигнал (црвено светло). Изречени се 13 мерки за користење мобилен телефон, четири
санкции за технички неисправни возила во јавниот превоз, пет мерки за нерегистрирани
возила...

 

Во текот на вчерашниот ден (04.10.2022) Министерството за внатрешни работи спроведе
засилена акциска контрола на територијата на Република Северна Македонија за
санкционирање на возила кои се движат со брзина поголема од дозволената, при што
санкционирани се 150 возачи. Од нив шест возила се движеле со брзина над 50
километри на час повеќе од дозволеното, а три возила се движеле со дури над 70
километри на час повеќе од дозволената брзина. Притоа, 52 возачи ја пречекориле
брзината во населено место, а 98 надвор од населено место.

 

На 04.10.2022 на подрачјето на СВР Штип била спроведена акциска контрола на возачи
кои управуваат возила со брзина поголема од пропишаната. За време на контролата
биле констатирани 23 прекршоци, од кои 13 во населено место и 10 надвор од населено
место. На сите возачи им биле изречени соодветни санкции. Санкционирани биле и 23
други видови на прекршоци, од кои 12 за управување возило без возачка дозвола, 1 за
возач почетник, 1 за управување под дејство на алкохол, 1 за претовар, 2 за
некористење сигурносен појас и 6 за непрописно паркирање.

 

На 04.10.2022 година во 13.30 часот во Полициската станица Струмица било пријавено
дека на локален пат од село Банско кон село Муртино, струмичко, Џ.Е.(20) од село
Банско, управувајки патничко возило „опел вектра“ со струмички регистарски ознаки,
изгубил контрола над возилото и излетал од патот. Во несреќата со тешки телесни
повреди се здобил сопатникот У.М.(20), кој бил пренесен во Комплекс клиники „Мајка
Тереза“ во Скопје, а возачот и сопатникот И.И.(20) се здобиле со телесни повреди,
констатирани во Медицински центар Струмица. Увид на местото извршила екипа на СВР
Струмица.

 

На 04.10.2022 во 17.45 часот во СВР Скопје било пријавено дека на бул.„Македонско-
косовска бригада“ во Скопје, патничко возило „фолксваген голф“ удрило во пешакот
А.А.(36) од Скопје и го напуштило местото на несреќата. Пешакот се здобил со тешки
телесни повреди, констатирани во Комплексот клиники „Мајка Тереза“. Извршен бил
увид од увидна екипа од СВР Скопје и се работи на расчистување на случајот.

 

На 04.10.2022 во 16.30 часот во Полициската станица Карпош, С.З.(58) од Скопје
пријавила дека на ул.„Ангел Динев“ била касната од куче скитник.

 

На 04.10.2022 во 13.00 часот во СВР Скопје било пријавено дека на ул.„Никола Карев“
во Скопје, И.М.(42) од с.Чифлик, скопско, управувајќи автобус на ЈСП нагло закочил и
удрил во електронска рампа. Во несреќата со тешки телесни повреди се здобила
патничката С.Б.(43), а со телесни повреди се здобила патничката М.А.(32), двете од
с.Долно Соње, скопско, констатирани во Градската општа болница „Св.Наум Охридски“.
Извршен бил увид од увидна екипа од СВР Скопје.

 

На 04.10.2022 во 11.30 часот во Полициската станица Карпош, Ф.Р.(69) од Скопје,
пријавила дека на ул.„Франце Прешерн“ била касната од куче скитник.

 

На 04.10.2022 во 14.15 часот во СВР Скопје било пријавено дека на бул.„Словенија“ во
Скопје се случила сообраќајна несреќа помеѓу патничко возило „фолксваген“,
управувано од М.Б.(25) од Скопје, патничко возило „опел“, управувано од И.Ш.(52) од
Скопје и патничко возило „мерцедес“, управувано од И.А.(34) од с.Љуботен, скопско,
сите три со скопски регистарски ознаки. Во несреќата со тешки телесни повреди се
здобил малолетен сопатник од возилото „фолксваген“, а со телесни повреди се здобиле
тројцата возачи, сопатниците од возилото „опел“, Ј.Ш.(49) и Б.Ѓ.(24), како и малолетен
сопатник, сите од Скопје, како и сопатниците од возилото „мерцедес“, Н.Ш.(49) и
малолетен сопатник, двајцата од Скопје, констатирани во Градската општа болница
„Св.Наум Охридски“, Комплексот клиники „Мајка Тереза“ и Градската општа болница „8
Септември“. Извршен бил увид од увидна екипа од СВР Скопје.

 

На 04.10.2022 во 09.00 часот во Полициското одделение Шуто Оризари, Д.Д.(41) од
Скопје пријавила дека на ул.„Хаџи Јован Шишков“ нејзината малолетна ќерка била
касната од куче скитник. 

Денеска (05.10.2022) во 12.15 часот на бул.„Илинден“ во Скопје, полициски службеници
од Оперативен тим потраги при СВР Скопје го лишиле од слобода З.В.(56) од Скопје. Тој
бил баран по распишана централна потерница по наредба на Основен кривичен суд
Скопје за издржување казна затвор од четири години за сторено кривично дело
„криумчарење на мигранти“, по член 418-б од Кривичниот законик. Лицето ќе биде
предадено на надлежната казнено - поправна установа за издржување на казната.

На 05.10.2022 во 00.30, полициски службеници од ОВР Пробиштип ги лишиле од
слобода Р.П.(31) и Д.С.(34) од Пробиштип. Тие биле затекнати при извршување на
кривично дело „тешка кражба“ во објект во изградба на ул.„Јаким Стојковски“ во
Пробиштип. При извршениот преглед кај Р.П. биле пронајдени и одземени предмети за
кои постои сомнение дека потекнуваат од кривичното дело. Тие биле приведени во
полициска станица и по целосно документирање на случајот против нив ќе биде
поднесена соодветна кривична пријава.

Денеска (05.10.2022) на место викано „Барбарас" на регионалниот пат Прилеп-Кичево,
полициски службеници од СВР Битола - ОВР Македонски Брод го лишиле од слобода З.Б.
од Прилеп. Тој бил затекнат како со товарно возило „фургон" врши превоз на градежен
материјал – греди без да поседува лиценца за вршење јавен превоз, како и без да има
фирма за вршење на дејноста. Тој бил приведен во полициска станица и по целосно
документирање на случајот против него ќе биде поднесена соодветна пријава.

ОВР Кичево поднесе кривична пријава против О.И.(39) од Скопје, поради постоење
основи на сомнение за сторено кривично дело „фалсификување пари“. Тој, на
20.08.2022 при купување на земјоделски производи од деловен објект, пуштил во оптек
лажна банкнота во апоени од 100 евра.

На 04.10.2022 во 12.20 часот во СВР Тетово, 64-годишен жител на гостиварско село,
пријавил дека околу 11.00 часот на улица „Беличица“ во Гостивар две машки лица, од
кои едното зборувало на арапски јазик, го измамиле и му одзеле пари. Според
пријавеното, тие му ги побарале парите наводно за да ги покажат на сопругата на
едното лице и притоа му оставиле торбичка со девизи како гаранција дека ќе се вратат.
Како што е пријавено, откако не се вратиле, тој ја отворил торбата и забележал дека
нема девизи и сфатил дека е измамен. Се преземаат мерки за расчистување на случајот.

На 04.10.2022 во периодот од 07.00 до 11.00 часот на подрачјето на СВР Охрид
извршена е сообраќајна контрола на товарни возила. Притоа, во станица за технички
преглед испратени се девет товарни возила со разна носивост (Охрид-03, Струга-03,
Кичево-03). Кај едно товарно возило во Кичево констатирани се неисправни уреди за
сопирање.

На 04.10.2022 во 14.00 часот во Полициската станица Гази Баба, У.С.(45) од с.Селемли,
општина Богданци, пријавил дека откако се договорил со Б.А., сопственик на фирма на
„Кванташки пазар“ во Скопје, да се видат и да ги надминат недоразбирањата што ги
имаат нивните фирми околу плаќање на роба, У.С. дошол пред канцеларијата на Б.А.,
кој излегувал и му рекол да го почека во просториите на фирмата, каде две лица со
закана го принудиле да потпише две испратници со две фактури со суми од по
1.170.000 денари. Се преземаат мерки за расчистување на случајот.

ОВР Дебар поднесе кривична пријава против Б.К.(60) од Дебар, поради постоење основи
на сомнение за сторено кривично дело „кражба“. При контрола извршена на 23.09.2022
на улицата „8 Септември“ во Дебар, полициските службеници го затекнале пријавениот
како со товарно моторно возило „фолксваген“ врши транспорт на огревно дрво што
претходно бесправно ги пресекол во атарот на селото Гари.

На 04.102022 година во ОВР Кичево, А.Р.(22) од кичевското село Жубрино пријавила
дека на локален пат во селото била касната од куче скитник. Истиот ден, Ф.А.(51) од
кичевското село Србјани пријавила дека на улицата „Рудничка“ во Кичево била касната
од куче скитник.

На 04.10.2022 во 10.19 часот во Полициската станица Ѓорче Петров, Ж.П.(42) од
с.Волково, скопско, пријавила дека на 03.10.2022 околу 18.30 часот настанал пожар во
нејзината куќа во с.Волково. Пожарот бил изгаснат, при што Ж.П. се здобила со
изгореници на едната рака. Нејзе и била укажана лекарска помош во Градската општа
болница „Св.Наум Охридски“-Скопје. Увид бил извршен.

Надворешната канцеларија за криминалистички работи Струга поднесе кривична
пријава против Р.М.(43) од Струга и М.Р.(21) од Охрид, поради постоење основи на
сомнение за сторено кривично дело „неовластено производство и пуштање во промет на
наркотични дроги, психотропни супстанци и прекурсори“. На 11.06.2021, полициски
службеници ги забележале пријавените како му продаваат дрога на едно лице, а по
извршен преглед кај нив, кај второпријавениот бил пронајден и одземен кокаин.

На 04.10.2022 во 17.50 часот во Полициска станица Ѓорче Петров Б.М.(70) од Скопје
пријавил дека околу 16.00 часот на подрачје на Ѓорче Петров по претходно
недоразбирање бил физички нападнат од неговиот сосед Г.Р.(39) од Скопје. Се
преземаат мерки за расчистување на случајот.

На 04.10.2022 во 22.21 часот во СВР Скопје било пријавено дека во Градската општа
болница „Св.Наум Охридски“ бил донесен малолетник од Скопје со повреда од остар
предмет. По преземени мерки било констатирано дека малолетникот на подрачјето на
Бит Пазар бил повреден од други двајца малолетници од Скопје, со кои имал претходни
недоразбирања. Се преземаат мерки за расчистување на случајот.

ОВР Кичево поднесе кривична пријава против И.Б.(40) од Кичево, поради постоење
основи на сомнение за сторено кривично дело „неовластено производство и пуштање во
промет наркотични дроги, психотропни супстанци и прекурсори“. При претрес, извршен
во неговиот дом со судска наредба на 25.03.2022, полициските службеници пронајдоа
предмети со остатоци од кокаин.

На 05.10.2022 во 00.15 часот во Полициската станица Аеродром, Г.С.(46) од Скопје
пријавил дека на 04.10.2022 околу 23.50 часот на ул.„Лисец“, додека управувал
патничко возило „мерцедес“, со скопски регистарски ознаки, во кое било уште едно
лице, патничко возило „шкода октавија“, со скопски регистарски ознаки ознаки, во кое
било лице кое претходно му се заканувало, удрило во неговото возило и го оштетило.
Според пријавеното, набргу од другата страна се појавило и возило „фолксваген
туарег“, а кога се обидел да избега слушнал истрели од огнено оружје кои, исто така, му
го оштетиле возилото. Исто така, на 05.10.2022 во 00.35 часот, Ф.А. пријавил дека на
ул.„Лисец“, додека неговиот брат И.Ј. управувал патничко возило „шкода октавија“, со
скопски регистарски ознаки, со огнено оружје било оштетено возилото. Се преземаат
мерки за расчистување на случајот.

СВР Куманово поднесе кривична пријава против С.Н.(22) од Куманово, поради постоење
основи на сомнение за сторено кривично дело „фалсификување исправа“. Во текот на
2021 година, пријавениот набавил дигитален зелен сертификат, односно потврда за
примена вакцина против Ковид-19, при што навел невистинити податоци.

На 05.10.2022 во 01.10 часот во СВР Скопје било пријавено дека на ул.„Валандовска“ во
Скопје настанал пожар во патничко возило „ауди“ со скопски регистарски ознаки,
сопственост на Н.Г.(34) од Скопје. Пожарот бил изгаснат од екипа на Бригадата за
противпожарна заштита Скопје, а повредени лица нема. Увид бил извршен.

ОВР Струга поднесе кривична пријава против Ј.М.(65) од Струга, поради постоење
основи на сомнение за сторено кривично дело „непостапување според здравствените
прописи за време на епидемија“. При контрола во неговиот дом, извршена на 16.08.2022
година, полициските службеници констатирале дека тој не се придржува до решението
на Државниот здравствен и санитарен инспекторат за задолжителна домашна
самоизолација за заштита од Ковид-19.

На 04.10.2022 во 19.34 часот во СВР Скопје било пријавено дека на бул.„Илинден“, во
Градски парк, со боја бил оштетен споменикот на Гоце Делчев. Се преземаат мерки за
расчистување на случајот.

Извадок на дел од дневни настани 05.10.2022

